
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Baġits, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu:

1. Jinnota li l-Abbozz ta' Baġit tal-UE għall-2015 propost mill-Kummissjoni jammonta -
inklużi l-istrumenti speċjali - għal EUR 145 599,3 miljun f'approprjazzjonijiet ta' 
impenn (AI) u EUR 142 137,3 miljun f'approprjazzjonijiet ta' pagament (AP) u li ż-
żieda fl-AI tammonta għal +2,1 % u f'AI għal + 1,4 % b'paragun mal-Baġit tal-2014 
kif ġie mmodifikat mill-Abbozzi ta' Baġits Emendatorji 2/14 u 3/14;

2. Ifakkar il-ftehim reċenti dwar il-qafas finanzjarju pluriennali (QFP) 2014-2020, li 
jiddefinixxi l-parametri ewlenin għall-baġits annwali sal-2020; jistenna li l-Kunsill se 
jonqos milli jimponi interpretazzjonijiet ristretti fuq dispożizzjonijiet speċifiċi; 
jenfasizza l-fatt li kull baġit annwali jrid ikun konformi mar-Regolament tal-Kunsill 
(UE, Euratom) Nru 1311/20131 u mal-Ftehim Interistituzzjonali tat-
2 ta' Diċembru 2013 dwar id-dixxiplina baġitarja, il-kooperazzjoni fi kwistjonijiet 
baġitarji u l-ġestjoni finanzjarja tajba2 u ma għandux iservi ta' skuża biex il-QFP jiġi 
nnegozzjat mill-ġdid; huwa konvint li livell għoli ta’ ħarsien ambjentali fl-Unjoni 
Ewropea, is-saħħa bħala prekondizzjoni għall-prosperità ekonomika, is-sikurezza tal-
ikel u tal-għalf u mekkaniżmi li jgħinu fil-ħarsien ta’ diżastri naturali u magħmula 
mill-bniedem huma ta’ valur ċentrali għaċ-ċittadini Ewropej kollha;

3. Jenfasizza li, bħala t-tieni sena tal-QFP il-ġdid, l-2015 se tkun sena importanti għall-
implimentazzjoni b’suċċess tal-programmi pluriennali ġodda 2014-2020; jenfasizza l-
fatt li, sabiex ma jfixklux l-implimentazzjoni tal-politiki ewlenin tal-UE, il-programmi 
kollha jeħtieġ ikunu operattivi u għaddejjin b’ritmu tajjeb kemm jista’ jkun malajr; 

4. Jenfasizza li simplifikazzjoni fl-effiċjenza tal-klima u tar-riżorsi hija ta' importanza 
orizzontali fil-politiki tal-Unjoni kollha biex jintlaħqu l-għanijiet stipulati mill-
istrateġija Ewropa 2020;

5. Huwa konxju tal-fatt li l-2015 se tkun sena importanti għall-implimentazzjoni ta' 
suċċess tal-programmi pluriennali ġodda (it-tielet Programm għall-azzjoni tal-Unjoni 
fil-qasam tas-saħħa (2014-2020), il-Programm għall-Ambjent u l-Azzjoni Klimatika 
(LIFE), u l-Mekkaniżmu tal-Unjoni għall-Protezzjoni Ċivili (2014-2020)) taħt ir-
responsabbiltà tal-Kumitat għall-Ambjent, is-Saħħa Pubblika u s-Sikurezza tal-Ikel; 
għaldaqstant jenfasizza li huwa essenzjali li jiġu pprovduti l-approprjazzjonijiet 
meħtieġa sabiex jintlaħaq il-potenzjal kollu ta' dawk il-programmi ġodda;

6. Jenfasizza li għandu jinstab bilanċ tajjeb bejn l-approprjazzjonijiet ta' impenn u ta' 
pagament biex jintlaħqu r-rekwiżiti benefiċjarji kollha;

                                               
1 Regolament tal-Kunsill (UE, Euratom) Nru 1311/2013 tat-2 ta' Diċembru 2013 li jistabbilixxi l-qafas 
finanzjarju pluriennali għas-snin 2014-2020 (ĠU L 347, 20.12.2013, p. 884).
2 ĠU C 373, 20.12.2013, p. 1.

7. Jinnota li l-approprjazzjoni ta' pagament disponibbli għal LIFE tirrappreżenta, meta 
mqabbla ma' ċifri fil-Baġit 2014, żieda ta' EUR 23,3 miljun (+ 7,67 %) għal ENV u 
EUR 7,2 miljun (+7,13 %) għal CLIMA; jinnota li, filwaqt li approprjazzjonijiet għal 
CLIMA għandhom ikunu suffiċjenti biex ikopru l-ħtiġijiet tal-2015, il-linji ENV 
jistgħu jaffaċċjaw nuqqas ta' approprjazzjonijiet għal pagamenti f'Ottubru 2015; 
għalhekk jistenna li l-Kummissjoni u l-Kunsill jiżguraw li riżorsi suffiċjenti jsiru 
disponibbli f'każ ta' nuqqas ta' pagamenti;

8. Jenfasizza li huwa neċessarju li l-Ewropa tkun megħjuna biex tirkupra mill-kriżi; 
jinnota li l-pjan tan-nefqa jfittex li jinkoraġġixxi l-implimentazzjoni u l-integrazzjoni 
tal-objettivi ambjentali u klimatiċi f'politiki oħra u jistabbilixxi Ewropa aktar konxja 
mill-ambjent; huwa konxju li dawn il-politiki u l-istrumenti ta' finanzjament fil-
kompetenza tal-Kumitat għall-Ambjent, is-Saħħa Pubblika u s-Sikurezza tal-Ikel huma 
żgħar u ma jirċievux l-istess attenzjoni daqs programmi u fondi oħra; għalhekk ġie 
mwissi biex ma jaċċettax xi tnaqqis ulterjuri fil-linji baġitarji minħabba li l-impatt ma 
jkunx tollerabbli; jistieden speċjalment lill-Istati Membri u r-reġjuni biex iħarsu lejn l-
implimentazzjoni ta’ politiki, azzjonijiet u proġetti ambjentali u favur il-klima, bħala 
opportunità biex jitrawwem it-tkabbir u mhux bħala piż;

9. Jinnota li l-baġit 2015 se jkun inqas f’termini reali mill-baġit 2013; iħeġġeġ, f’dan il-
kuntest, lill-Kummissjoni u lill-Istati Membri jagħmlu dak kollu li huwa possibbli biex 
jiżguraw l-adozzjoni fil-pront tal-ftehimiet ta’ sħubija u l-programmi operazzjonali 
kollha, sabiex ma jintilifx aktar żmien fl-implimentazzjoni tal-programmi ta’ 
investiment il-ġodda; jenfasizza l-importanza tal-appoġġ sħiħ tal-Kummissjoni lill-
amministrazzjonijiet nazzjonali fl-istadji kollha tal-proċess;

10. Jenfasizza l-importanza tal-aġenziji deċentralizzati (Awtorità Ewropea dwar is-Sigurtà 
fl-Ikel, l-Aġenzija Ewropea għall-Mediċini, l-Aġenzija Ewropea għall-Ambjent, iċ-
Ċentru Ewropew għall-Prevenzjoni u l-Kontroll tal-Mard, l-Aġenzija Ewropea għas-
Sustanzi Kimiċi), li huma vitali għall-implimentazzjoni ta' politiki u programmi tal-
Unjoni; jenfasizza l-ħtieġa li l-aġenziji kollha jiġu vvalutati individwalment f’termini 
tar-riżorsi baġitarji u umani, u li fil-baġit 2015 u fis-snin ta’ wara jkunu pprovduti bil-
mezzi finanzjarji u l-persunal xierqa sabiex ikunu jistgħu jilħqu l-kompiti assenjati 
lilhom mill-awtorità leġiżlattiva; 

11. Jemmen li l-aġenziji deċentralizzati għandhom iġarrbu s-sehem ġust ta’ tfaddil fuq l-
ispejjeż tagħhom kif jagħmlu istituzzjonijiet oħra; jappoġġa bis-sħiħ it-tnaqqis 
gradwali tal-persunal b'5% sal-aħħar tal-2017, li tibda bil-pjanijiet ivvotati mill-
1 ta' Jannar 2013 bħala data ta' referenza;

12. Jirrimarka li, il-ġestjoni tal-għotjiet, parti kbira tal-programm LIFE, se tiġi ddelegata 
lill-Aġenzija Eżekuttiva għall-Intrapriżi Żgħar u Medji (EASME); jinnota li l-
esternalizzazzjoni ta' din il-parti tal-programm LIFE (+/- EUR 206 miljun) hija s-
suġġett ta' Memorandum ta' Qbil mal-EASME li jinsab fl-istadju finali ta' negozjati; 
jenfasizza li ladarba l-Memorandum jiġi ffirmat l-approprjazzjonijiet operazzjonali 
korrispondenti se jiġu ddelegati lill-EASME;

13. Huwa konxju li l-Abbozz ta' Baġit 2015 jindika sussidju mill-Kummissjoni ta' 
EUR 5,5 miljun għall-Aġenzija Ewropea għas-Sustanzi Kimiċi (ECHA) għal 
attivitajiet fil-qasam tal-bijoċidi u PIC (leġiżlazzjoni dwar l-importazzjoni u l-
esportazzjoni ta' kimiċi perikolużi) ibbażata fuq teħid ta' EUR 3,25 miljun fi ħlasijiet 
rċevuti mill-industrija mill-ECHA; jistieden lill-Kummissjoni tiżgura li riżorsi 
suffiċjenti jkunu disponibbli fil-każ ta' nuqqas fl-approprjazzjonijiet ta' tariffi għall-
2015;

14. Jinnota, li l-kontribuzzjoni lill-Aġenzija Ewropea għall-Mediċini għall-2015, kif 
mitluba mill-Aġenzija u kif adottata mill-Kummissjoni tammonta għal EUR 31 516 
miljun; huwa konxju li ma' dan l-ammont, l-eżitu għall-2013 ta' EUR 1 499 miljun 
jeħtieġ li jiġi miżjud, li f'daqqa jammontaw għal kontribuzzjoni totali ta' EUR 33,015 
miljun fl-2015; jirrimarka li l-kontribuzzjoni proposta ma tkoprix kull kontribuzzjoni 
addizzjonali relatata mal-implimentazzjoni tal-leġiżlazzjoni dwar il-Farmakoviġilanza, 
minħabba li l-ispejjeż ta' din l-attività għandhom ikunu koperti mit-tariffi; ifakkar li r-
Regolament (UE) Nru 658/2014 tal-Parlament Ewropew u tal-Kunsill1 daħal fis-seħħ 
f'Lulju 2014 u li l-Aġenzija se jkollha tadatta r-riżorsi eżistenti tagħha biex tkopri l-
attivitajiet tal-farmakoviġilanza;

15. Jenfasizza li l-Proġetti Pilota u l-Azzjonijiet Preparatorji huma għodda ta’ valur għall-
bidu ta’ attivitajiet u politiki ġodda; jteni li diversi ideat tal-Kumitat għall-Ambjent, is-
Saħħa Pubblika u s-Sikurezza tal-Ikel ġew implimentati b'suċċess fil-passat; għalhekk 
se jagħmel aktar użu minn dawk l-istrumenti; jinkoraġġixxi l-użu sħiħ tal-marġini 
disponibbli taħt kull intestatura;

16. B’mod ġenerali mhuwiex konvint li l-esternalizzazzjoni tas-servizzi bil-għan li 
jitnaqqas il-persunal fil-pjanijiet tal-istabbiliment se tkun aktar kosteffiċjenti fit-tul 
peress li l-kuntratturi ta’ servizz jeħtieġu superviżjoni u gwida waqt li jfittxu l-profitt 
fl-istess ħin.

                                               
1 Ir-Regolament tal-Parlament Ewropew u tal-Kunsill (UE) Nru 658/2014 tal-15 ta' Mejju 2014 dwar 
tariffi pagabbli lill-Aġenzija Ewropea għall-Mediċini sabiex twettaq attivitajiet ta' farmakoviġilanza fir-rigward 
ta' prodotti mediċinali għall-użu mill-bniedem (ĠU L 189, 27.6.2014, p. 112).


